Татарстан – минем республикам
Эльвира ГАСКӘРОВА,
Азнакай районы Актүбә 2 нче урта мәктәбенең татар теле һәм әдәбияты укытучысы

Максат:
— укучыларның Татарстан Республикасы турында белемнәрен арттыру һәм ныгыту; өйрәнгән сүзләрне диалогик, монологик сөйләмгә кертү;
— тыңлап аңлау, аңлап сөйләү күнекмәләрен камилләштерү, укучыларны актив аралашуга тарту; төркемнәрдә эшләү күнекмәләрен үстерү; бердәм эшләргә, белем алырга өйрәтү;
— туган илебез, Ватаныбыз белән горурлану, аны ярату хисләре тәрбияләү; укучыларның иҗади активлыгын арттыру.
Җиһазлау: Татарстан турында альбомнар, төрле биремнәр язылган карточкалар; рәсемнәр, компьютер, презентация.
Материал: 6 нчы сыйныф өчен татар теле дәреслеге (Р.З.Хәйдәрова, З.Р.Нәҗипова).
Дәрес тибы: кабатлау.
Метод һәм алымнар: практикум-дәрес, биремнәр үтәү.
Укучылар дүртәр кешелек төркемнәргә бүленеп утыралар.
Дәрес барышы.
I. Оештыру өлеше. 
1. Уңай психологик халәт тудыру. 
— Хәлләр ничек? (Җиңелчә генә җилкәне җилкәгә тидерү.)
— Кайда булдың? (Йомшак кына итеп колак яфрагыннан тоту.)
— Мин сагындым! (Кулны күкрәккә кую.)
— Син килдең! (Кулларны җәю.)
— Мин бик шат. (Кочаклашу, кул кысышу.) 
2. Дежур укучы белән әңгәмә.
II. Актуальләштерү.
Укытучы. Укучылар, мин сезгә шигырь укыйм, игътибар белән тыңлагыз.
Зур һәм якты
Барыр юлларың.
Син — туган ягым — 

Татарстаным!
Әйдәгез, хәзер бергәләп укыйк, тәрҗемә итик:
зур — большой
якты — светлый
туган ягым — родной край
Укытучы. Бу шигырь нәрсә турында, балалар?
Укучылар. Туган як турында.

— Нәрсә соң ул Туган як?

— Туган җир, туган ил, Ватан, республика, дәүләт, Татарстаныбыз. 

— Шигырьдә Туган ягыбыз турында нәрсә әйтелә?
— Туган ягыбызның юллары зур һәм якты.

— Өстәп, үзегез тагын нәрсә әйтә аласыз? 

— Безнең Туган ягыбыз — дөньядагы иң матур республика. 

— Ә без кайда яшибез?
— Без Актүбә бистәсендә яшибез. 
— Актүбә бистәсе кайда урнашкан?
— Татарстанда.
Укытучы. Дөрес, укучылар. Кем әйтә, бүген дәрестә нәрсә турында сөйләшербез икән? (Җаваплар тыңлана.)

 Укытучы. Әйе, без Татарстан турында элегрәк алган белемнәрне искә төшерербез; төрле структуралар кулланып, Татарстаныбыз турында сөйләшүне дәвам иттерербез. 

— Әйдәгез, эшне башлыйк. Әйтик, сез чит илдән килгән кунаклар, ди. Сезнең Татарстан турында күбрәк беләсегез килә, ди. Сез нинди сораулар бирер идегез?
 1. Сорауларга җавап бирү. (Rally Robin структурасын кулланып эшләү.) 
Укытучы. Биремне үтәү өчен сезгә 1 минут вакыт бирелә. 

а) индивидуаль эш; ә) «җилкәдәш иптәш» белән тикшерү; б) сыйныфтан «А» тамгалы укучылар «В» тамгалы укучыларга үзләренең сорауларын бирәләр. «В» тамгалы укучылар җавап кайтаралар. Дөрес җавап бирсә, мактыйлар. (Һәр дөрес җавап өчен жетоннар бирелә, ә дәрес ахырында бу жетоннар саны буенча билгеләр куела.) 
2. Өй эшен тикшерү. 
Укытучы:
—  Һәр төркемгә Татарстан темасына иҗади эш башкарырга кушылган иде. Хәзер такта алдына чыгып, үз эшегезне якларсыз. (Төркемнәр чыгыш ясый. Чыгыш вакытында альбомнар (яки презентация) күрсәтелә. Укучылар бер-берсен хуплыйлар, мактыйлар.)
Үрнәк чыгыш.

Безнең туган илебез — Татарстан Республикасы.  Татарстанның үз гербы, байрагы, гимны бар. Гимнның сүзләрен — Рамазан Байтимеров, музыкасын Рөстәм Яхин язган. Татарстан гербында Ак барс сурәтләнгән. Ул республиканың мөстәкыйльлеккә омтылуын һәм көчле булуын күрсәтә. Татарстан байрагында яшел, ак, кызыл төсләр бар. Ул төсләр яңарыш, сафлык, яшәү көчен чагылдыра. Татарстанның башкаласы — Казан шәһәре. 
III. Төп өлеш.
1. Карточкаларга язылган сорауларга җавап бирү. (Round Table структурасын кулланып эшләү.) Һәр командага: «Татарстан нинди республика?» дигән сорау куела. Уйлау өчен 1 минут вакыт бирелә. Укучылар нинди? соравына җавап бирүче сүзләрне язарга тиеш. Ләкин сүз кабатланырга тиеш түгел. Ахырдан тикшерәләр: һәр төркемнән 2нче номерлы укучылар җавап бирә. (4әрләп эшлиләр.)
2. Диалогик сөйләмне үстерү. (Mix-Pair-Share – парларда сөйләшү.)
— Диалогта репликаларны үз урыннарына куегыз. (Кара-каршы сөйләшү килеп чыксын өчен, җөмләләрнең урыннарын үзгәртегез.) 
Янәшә утырган иптәшләре белән парларда эшлиләр. Һәр пар, басып, диалогны сөйләп күрсәтә. Бер-берсен мактыйлар.
1. — Кичә килдем.
— Казан ошадымы соң?
— Дима, син Казанга кайчан килдең?
 — Әйе, бик ошады. Казан — зур һәм борынгы шәһәр.
2. — Әлбәттә, була.
— Автобус яки самолет белән килеп була. 
— Ә поезд белән буламы?
— Казанга ничек килеп була?
3. — Син троллейбус белән бар.
— Гафу итегез, аптекага ничек барырга?
— Сиңа кайсы аптека кирәк?
— 14 нче.
4. — Юк, ерак түгел.
— Гафу итегез, икмәк кибете еракмы?
— Урамны аркылы чык та уңга борыл.
— Миңа анда ничек барырга? 
IV. Ял минуты. (Mix-Freeze-Group структурасын куллану.)  “Әпипә” көенә йөриләр. Музыка туктый. Укучылар «катып» кала. Сорау бирелә. Сораудагы җавап санына карап, төркемнәргә берләшәләр.

— Татарстанның Дәүләт байрагында ничә төс бар? (Өч төс – яшел, ак, кызыл. Музыка туктауга, укучылар өчәр-өчәр булып берләшә.)

— Рөстәм Нургали улы Миңнеханов Татарстан Республикасының ничәнче президенты? (Икенче. Музыка туктауга, икешәр кеше берләшә.)
— Татарстан аша ничә зур елга ага? (Дүрт – Идел, Кама, Нократ, Агыйдел. Музыка туктауга, дүртәр кеше берләшә.)

— Татарстан Республикасында ничә тел — дәүләт теле? (Ике – рус һәм татар телләре. Музыка туктауга, икешәрләп берләшәләр.)
V. Йомгаклау.

1. Әңгәмә өчен сораулар:
— Дәреснең темасын искә төшерегез. («Татарстан — минем республикам».)
— Татарстан нинди республика? (Төп өлештәге беренче бирем соравына җавапларны искә төшерәләр.)

— Татарстан аша агучы елгаларның исемнәрен искә төшерегез. Минем җавапны тулыландырыгыз: Идел, Кама...
 — Казанга ничек килеп була? (Җаваплар тыңлана.)

— Татарстан Гимнының авторларын әйтегез. (Җавап бирәләр.)

— Татарстанда кайсы телләр дәүләт телләре? (Татар һәм рус телләре.)
2. Өйгә эш бирү. Белемнәрне бәяләү. Татарстан Республикасы турында 7–8 җөмләдән торган сочинение язып килергә. (Жетоннар саны буенча билгеләр куела.)
Дәрес алдан әзерләнгән ике укучының «Татарстан Республикасы Дәүләт гимны»ннан (Р. Байтимеров сүзләре) өзек укуы белән тәмамлана. 

Мәңге яшә, газиз Ватаныбыз,
Халкым тели изге теләкләр!
Гомерлеккә якын туган булып
Яши бездә төрле милләтләр.
Цвети, священная земля моя,

Да будет мирным твой небосвод!

Единый дом у нас, одна семья,

Живет в согласии наш народ.

